
Ibèrs e musulmans. Es prumères rèstes trobades 
en lòc qu’aucupe eth castèth daten deth s. II aC, d’un 
establiment ibèr. Es vestigis mès vielhs deth castèth 
andalusin daten deth s. XI. Entre darreries deth s. XI 
e principis deth XII era fortalesa siguec reformada e 
agranida, probablaments entà protegir era termièra 
d’Al-Andalus dera pression militara des comdes 
catalans. Son d’aguest periòde part des bastiments 
der espaci sobiran e es muralhes.

Epòca des templèrs e des espitalèrs. Ena segona 
meitat deth s. XII e pendent eth s. XIII se produsís ua 
naua etapa constructiva a arraïtz dera conquesta de 
Tortosa e eth sòn territòri per part deth comde Ramon 
Berenguer IV en procès d’expansion territoriau 
catalana. Entre 1151 e 1153, Miravet e Siurana, es 
darrèri reductes musulmans, son conquerits pes 
senhors feudaus. 
Ramon Berenguer IV da eth castèth de Miravet e es 
tèrres adjunhudes ara orde deth Temple. Es templèrs 
transformen eth castèth andalusin ena fortalesa 
templèra: entre era segona mitat deth XII e eth s. XIII 
se bastís eth blòc principau dera embarra recinte 
superiora, a on i a era glèisa, era ala deth refectòri e 
part des muralhes. 
Entre es eveniments produsidi ena etapa medievau, 
destaque, en 1307, era orde de detencion des membres 
dera orde deth Temple per part deth rei Jaime II de 
Catalonha e Aragon e era confiscacion de toti es sòns 
bens. Es templèrs non accèpten era orde e resistissen 
en castèth de Miravet, qu’ei assetjat constantament 
enquiara capitulacion, en 1308. Damb era dissolucion 
dera orde deth Temple, es sues possessions passen 
ara orde der Espitau e eth castèth de Miravet passe 
ara jurisdiccion deth castèth d’Ampòsta. Eth domeni 
des espitalèrs sus Miravet se perlongue enquiath 
prumèr tèrç deth s. XIX.
Entre 1462 e 1472, pendent era guèrra de Joan II, 
es espitalèrs abandonen eth castèth de Miravet, 
que passe a mans des partidaris dera Generalitat 
catalana. Era armada reiau artenh, dempús d’un 
sètge, conquistar-lo en 1466.
Deth s. XVII ath XIX, eth bastiment deth castèth 
s’adapte as cambis tecnics e as naues requeréncies 
militares: pendent era guèrra des Segadors era 
fortalesa s’adapte as usatges dera artilheria. En 1609 
era monarquia ispana ordene era expulsion des 
moriscos des sòns domenis. Era poblacion morisca 
de Miravet, qu’ei majoritària, a d’abandonar era vila e 
es espitalèrs adòpten mesures de repoblacion. 
Entre 1640 e 1652, pendent era guèrra des Segadors, 
eth castèth s’aucupe de manèra altèrna pes diferentes 
fòrces. En 1707, pendent era guèrra de Succession 
qu’afronte er archiduc Carles, qu’a eth supòrt de 
Catalonha, damb Felip de Borbon, duc d’Anjó, eth 
castèth de Miravet ei assautat 
pera armada felipista. En 1835, en procès de dissolucion 
der antic regim, eth castèth de Miravet non serà mès 
un tèrme senhoriau e se ven a particulars.

Guèrres carlines. Entre 1833 e 1839 se produsís 
era prumèra guèrra carlina, qu’afronte es sectors 
liberaus damb es pretendents carlins. Pendent aguest 
periòde, eth castèth de Miravet ei aucupat en diuèrses 
escadences per tropes liberaus e carlines. Entre 1872 
e 1876 a lòc era tresau guèrra carlina e en 1875 eth 
castèth, vengut eth baloard des fòrces carlines, ei 
assautat pera armada liberau.

Sègle XX. Pendent era guèrra civiu espanhòla, 
Miravet ei aucupat pes tropes franquistes en abriu 
de 1938 era armada republicana lo recupère entà 
perder-lo definitivaments en mes de noveme. En 1990 
es proprietaris deth castèth lo dan ara Generalitat 
de Catalonha, que lo declare Ben Culturau d’Interès 
Nacionau e lo daurís ath public en junhsèga deth 1994 
dempús d’òbres de cata e restauracion.

Sintèsi istorica

Embarra de dejós
 
Era embarra de dejós ei ua anticramba deth castèth 
en si (ena embarra de dejós) e probablaments a 
era sua origina ena clauson, o embarra, d’epòca 
musulmana. Curbir damb ua muralha tota era 
superfícia deth poi enquiàs malhs ère ua manèra 
d’empedir quinsevolh assaut organizat sus er espaci 
sobiran; ath delà, era embarra servie de refugi entara 
gent deth pòble e eth sòn bestiar enes tempsi dificils.

Escuderia 
Es templèrs conferien ua grana importància as 
shivaus e as sòns usatges belics e agricòles. De tota 
manèra, aguest bastiment semisosterranh recep 
eth nòm de escuderia a partir d’epòca modèrna, 
sense que sapiam exactaments quin ère er usatge 
pendent era epòca templèra, probablaments un gran 
magazèm. En estatge superior i poirie auer lotjat un 
graèr.

Terrassa inferiora 
Er espaci de dejós demore dividit en tres terrasses 
entà sauvar es desnivèus: ua de superiora, a on i 
a era escuderia e ua cistèrna, ua terrassa sud, e 
aguesta terrassa inferiora, a on se plaçauen diuèrses 
bastisses modèstes, coma magazèms e corraus, 
probablaments hètes de husta, e a on tanben i auie 
un uart e ua olivèra destinadi ath consum intèrn des 
abitants deth castèth.

Tor 
Ath delà des cinc granes tors que defenen er espaci 
sobiran, eth castèth disposaue de quate tors mès 
entà deféner era cara nòrd dera embarra de dejós, 
que non arrecebie er emparament deth malh 
deth costat der arriu. Era ua se place ena terrassa 
inferiora e es autes tres, ena terrassa superiora. Era 
sua foncion principau ei era cobertura deth camin 
qu’amie tara pòrta d’entrada ena embarra.

Terrassa sud 
Aguesta terrassa auie tres foncions principaus. 
Era prumèra ère sauvar eth creishent desnivèu; 
era dusau, empedir er accès tara fortificacion des 
deth malh, e era tresau, en consonància damb era 
prumèra, hèr de comunicador damb era terrassa 
inferiora deth castèth, a on s’amiaue a tèrme bona 
part deth trabalh deth personau laïc deth castèth.

Espaci sobiran 
Er espaci sobiran ei eth castèth en si e eth refugi 
principau de defensa. Eth sòn bastiment s’estructure 
ath torn d’un pati a on se bastiren es edificacions 
annèxes, de sòrta qu’aguestes formen un bastion 
quasi monolitic e inexpugnable. Ei ua solucion 
defensiva que s’obsèrve en fòrça castèths de Tèrra 
Santa.

Còs de guàrdia 
Era unica entrada en espaci sobiran ei formada 
per un colidòr que, ara sua dreta, forme ua rampa 
cubèrta damb torn de canon que condusís tath pati 
d’armes. Ara sua quèrra i a eth petit còs de guàrdia, 
a on se lotjauen es òmes d’armes encargadi dera 
vigilància. Atau donques, ei evident qu’era intencion 
d’aguest bastiment ère unicaments dificultar a 
visitants ostils er accès as estances deth castèth.

Cistèrna 
Eth caractèr rocassut dera immensa majoria de 
castèths catalans empedie que poguessen catar 
putzi, de forma qu’era sufisença d’aigua se confiaue 
a granes cistèrnes talhades ena arròca, destinades 
a arremassar era aigua procedenta des ploges, a 
semblança dera majoria de fortificacions dera zòna 
mediterranèa, a on eth clima ei predominantaments 
sec.

Pati d’armes 
Eth pati d’armes ère er espaci a partir deth 
quau s’estructuraue era vida en castèth; com 
enes claustres monastics, servie coma via de 
comunicacion entre es diuèrses parts der espaci 
sobiran. Es murs oèst e sud, d’ua espessor 
considerabla, son vestigis der originau castèth 
musulman. Aué en dia eth pati ei mès gran qu’ena 
edat mejana, a causa der desròc de bères bastisses 
deth costat oèst. Des deth pati d’armes, ena ala nòrd 
e en estatge superior dera galeria, s’obsèrven es 
hièstres dera cramba deth comanador, actuauments 
non dubèrta ara visita.

Codina 
Era codina auec ua importància principau ena vida 
quotidiana dera comunitat templèra. Es templèrs, a 
diferéncia de d’autes ordes religioses, auien licéncia 
entà minjar carn tres còps ara setmana, e era dièta 
que hègen anaue en consonància damb era sua 
foncion guerrèra. Aciu se preparaue eth minjar entàs 
cavalèrs, es sergents e eth personau adscrit en 
castèth, coma es servents o es esclaus.

Refectòri 
Aguesta grana sala, ena epòca modèrna nomentada 
refectòri (o minjador comun), cubèrta damb vòuta 
semicirculara apuntada, siguec damb tota seguretat 
emplegada coma tau pendent eth periòde templèr. 
Se semble fòrça a d’autes estances destinades ath 
madeish usatge, tant de bèri castèths de Tèrra Santa 
coma des de mès apròp de Montson o Peniscola, toti 
dus tanben templèrs. Pendent es minjars ère norma 
qu’un clèrgue i liegesse tèxtes pietadosi.

11  

Plànol



Istòria PlànolGuida

Graèr 
Era alimentacion ena edat mejana auie ua fòrta 
basa cerealistica, d’aciu qu’entot castèth i auesse 
un bastiment dedicat exclusivaments a sauvar eth 
gran, ja siguesse des incleméncies deth temps o 
des bèsties. Normauments, aguest gran provenguie 
des tèrres dera senhoria deth castèth. Es sièges 
èren mès que mès utiles en cas de sètge, en qué 
se procuraue acumular-i ua grana quantitat de 
provisions.

Magazèm 
Aguest magazèm ei, amassa damb eth cerèr e eth 
graèr, ua des estances inferiores dera bastissa a 
on i deuien sauvar es rendes qu’era senhoria de 
Miravet percebie entre es pagesi deth sòn tèrme, 
possiblaments aliments saladi. Tanben coma eth 
graèr e eth cerèr, eth magazèm ei caperat damb ua 
vòuta semicirculara de miei punt.

Cerèr 
Plaçat dejós dera glèisa, en sègle XVII aguesta 
grana estança ère nomentat cerèr, maugrat qu’en 
aqueri moments servie principauments de preson. 
Coma cerèr, i deuien méter es barriques e es 
trolhs destinadi ath vin, qu’ena edat mejana ère un 
complement dietetic inestimable. I a es rèstes d’ua 
premsa andalosina.

Galeria 
Anticament, a semblança de d’autes fortificacions, 
ad aguesta galeria s’i accedie des deth pati a trauès 
d’ua escalinata de husta que se podie desmontar 
entà facilitar era defensa dera planta nòbla a on 
ei era glèisa. Era galeria servie de petit claustre e 
aportaue claror ena entrada deth temple. 
Ei un recors tipic de bèri castèths templèrs catalans 
e tanben de Tèrra Santa. Era galeria a quate hiestraus 
de miei punt e ei cubèrta damb vòuta semicirculara 
de pèira de talha.

Glèisa 
Era norma templèra establie diuèrses ores 
canoniques e misses que s’auien de complir ena 
glèisa conventuau. Segontes era documentacion 
conservada, era glèisa ère dotada d’arrics elements 
liturgics; mès, per çò que hè ara decoracion, era 
norma prescriuie qu’aguesta auie d’èster fòrça 
austèra. Posterioraments, servic de santuari 
consagrat ara Mair de Diu de Gràcia, er autar barròc 
dera quau siguec jos era sua invocacion, aué 
desapareishut. 
De planta basilicau, era nau ei cobèrta damb vòuta 
semicirculara leugèraments apuntada. Ena absida, 
semicirculara, i a era sacristia e er accès a un estret 
correder que portaue ara Tor deth Tresaur, lèu en 
tèrra. Des des pès dera glèisa s’accedís, per ua 
escala de cargòlh, ara terrassa.

Terrassa 
Actuauments fòrça rehèta, aguesta terrassa servic 
principaument  coma punt d’observacion, bastiment 
defensiu e canau de comunicacion entre es autes 
defenses superiores. Es sòns murs seguraments 
èren dotadi d’arquières, des des quaus sepodien 
bàter toti es entorns deth castèth. Se desconeish 
se contenguec d’auti tipes de bastiments, 
preferentaments de husta.

Cistèrna 
Aguesta cistèrna, que sonque podem observar en 
horat d’entrada, a ues dimensions fòrça mès granes 
qu’era que se place jos era codina. En aguest cas 12 
mètres de long per 5 mètres d’ampla e 6 mètres de 
nautada.
Demoraue, totun, inutilizada en cas qu’un ipotetic 
enemic aucupèsse es fortificacions der espaci de 
dejós.

18

Plànol



Istòria PlànolGuida

Barbacana 
Soent es castèths incorporauen ua defensa 
anonciada qu’aufrie un obstacle insauvable as 
enemics que s’apropèssen. Maugrat que i a cassi de 
barbacanes mès espectaculares, aguesta aufrie just 
çò que se demoraue: empedir qu’un ipotetic enemic 
hesse un atac dirècte ena pòrta d’entrada.

Muralha 
En castèth de Miravet podem distingir tres tipes 
principaus de muralha, era prumèra ei era der espaci 
sobiran, que, damb es tors, forme un reducte quasi 
monolitic; era dusau ei era que protegís eth costat 
nòrd dera embarra de dejós, mens fòrta qu’era 
prumèra, mès que defenie damb eficacitat er accès 
tath castèth per aquera part, e eth tresau tipe ei eth 
mur que corbís es versants que dan tath malh, fòrça 
mès febla e en bèri lòcs ja desapareishut. 
Des d’aguest punt, s’obsèrve era muralha der espaci 
sobiran, de 25 mètres de nautada.

Inici dera visita 

Escala de cargòlh d’accès
ara terrassa superiora 

Bastiments d’epòca andalosina, s. XI-XII

Bastiments d’epòca templèra, s. XII-XIII

Barrament anterior ath s. XVII

Estructures dera prumèra meitat 
deth s. XVII endeuant

Estructures des s. XVIII-XIX

PRUMÈRA PLANTA

PLANTA BAISHA 

  


